
Հարգելի՛ պարոն Դավթյան
ՀՀ տարածքային կառավարման և ենթակառուցվածքների նախարարության (այսուհետ՝ Նախարարություն)  և «Վահանգն և Սամվել» ՍՊ ընկերության, որը հետագայում վերանվանվել է «Բիլդեր Քոնսթրաքշն» ՍՊԸ-ի (այսուհետ՝ Կապալառու) միջև 15.05.2020 թվականին կնքվել է «ՏԿԵՆ-ԲՄԱՇՁԲ-2020/3Շ-5» ծածկագրով պայմանագիրը (այսուհետ՝ Պայմանագիր), համաձայն որի՝ Կապալառուն պարտավորվել է Պայմանագրով սահմանված կարգով, նախատեսված ծավալներով, ձևով և ժամկետներում կատարել Պայմանագրի N 1 Հավելվածով սահմանված ծավալաթերթ-նախահաշվով նախատեսված Հ-46, Մ-2-Տաթև-Աղվանի-Մ-2 (Սյունիք) հանրապետական նշանակության ավտոճանապարհի կմ25+000–կմ37+500 հատվածի հիմնանորոգման աշխատանքները։
13.09.2022թ․ կնքված N 9 Համաձայնագրով Պայմանագրի ծավալաթերթ նախահաշվում կատարվել են փոփոխություններ՝ ավելացվել են լրացուցիչ աշխատանքներ, որոնց կատարման համար սահմանվել է նոր ժամկետ՝ համաձայնագիրն ուժի մեջ մտնելուց հետո 70 օր, բայց ոչ ուշ, քան 05․11․2022 թվականը։ 
Կապալառուն 21.11.2022թ․ N 123 գրությամբ դիմել է Պատվիրատուին՝ տեղեկացնելով աշխատանքներն ավարտելու  մասին։ 
ՀՀ ՏԿԵ նախարարի 28.04.2023թ. N 733-Ա հրամանով ձևավորվել է ավարտված շինարարական օբյեկտը շահագործման ընդունող հանձնաժողով (այսուհետ՝ Հանձնաժողով)։
22.06.2023թ. Հանձնաժողովի կողմից այց է իրականացվել շինարարական օբյեկտ, որտեղ արձանագրվել են հիմնանորոգման աշխատանքների հետ կապված թերություններ, մասնավորապես՝ ՀՀ քաղաքաշինության, տեխնիկական և հրդեհային անվտանգության տեսչական մարմնի կողմից ներկայացվել է թերությունների վերաբերյալ 26.06.2023թ․ եզրակացությունը։
Պատվիրատուի 27.06.2023թ․ N ԱԵ/30.1/19104-2023 գրությամբ  Կապալառուին առաջարկվել է ուսումնասիրել եզրակացությունը, համապատասխան միջոցներ ձեռնարկել  թերությունները վերացնելու ուղղությամբ և արդյունքների վերաբերյալ տեղեկացնել Պատվիրատուին:
Համապատասխան տեղեկատվություն չստանալով՝ Պատվիրատուի հանձնարարությամբ Պատասխանատու ստորաբաժանման՝ «Ճանապարհային դեպարտամենտ» հիմնադրամի համապատասխան ավագ ինժեները այցելել է հիմնանորոգվող օբյեկտ՝ 29.09.2022թ․ կնքված N ՏԿԵՆ-ՀՄԱԽԾՁԲ-2022/27ՏՀ ծածկագրով պայմանագրի հիման վրա շինարարության նկատմամբ տեխնիկական հսկողություն իրականացնող «Սուֆետ» ՍՊ ընկերության ներկայացուցչի հետ։ Արձանագրվել են շուրջ 31 թերություններ, որոնց վերաբերյալ 04․09․2023 թվականին կազմվել է արձանագրություն։ Նշված արձանագրությունը 15.09.2023թ․ N ԱԵ/34/28430-2023 գրությամբ ուղարկվել է Կապալառուին՝ թերությունների վերացման ժամկետ սահմանելով մինչև 15.10.2023 թվականը։
Ի պատասխան նշված գրության՝ Կապալառուն, վկայակոչելով եղանակային պայմաննները, 05․10․2023 թվականի N 126 գրությամբ խնդրել է թերությունների վերացման ժամկետ սահմանել 2024 թվականի գարունը: 
Պատվիրատուն 20.11.2023թ. N ԱԵ/34/35371-2023 գրությամբ, ընդառաջելով Կապալառուի խնդրանքին, թերությունների վերացման ժամկետ է սահմանել 2024 թվականի գարունը՝ միաժամանակ նշելով, որ հետագայում հստակ ժամկետներ կսահմանվեն: Ի լրումն նշված գրության՝ Պատվիրատուն 30.04.2024թ. N ԱԵ/34/13859-2024 գրությամբ թերությունների վերացման հստակ ժամկետ է սահմանել՝ 31.05.2024թ․: 
Կապալառուն 29.05.2024թ. թիվ 049 գրությամբ տեղեկացրել է, որ լրացուցիչ 15 օրվա անհրաժեշտություն կա:
Պատվիրատուն կրկին ընդառաջել է Կապալառուի խնդրանքին և 05.06.2024թ. N ԱԵ/34/18218-2024 գրությամբ թերությունների վերացման ժամկետ է սահմանել՝ 25.06.2024թ:
Կապալառուն թերությունները շտկելու մասին Պատվիրատուին տեղեկացրել է 23.09.2024թ. N 117 և 11.10.2024թ. N 130 գրություններով (սահմանված ժամկետի խախտմամբ): 
Ի պատասխան Կապալառուի 11.10.2024թ. N 130 գրության՝ Պատվիրատուն 11.12.2024թ. թիվ N ԱԵ/30.1/39900-2024 գրությամբ տեղեկացրել է, որ եղանակային բարենպաստ պայմանների առկայության դեպքում կկազմակերպվի ավարտված շինարարական օբյեկտի շահագործման ընդունման գործընթացը։
Հանձնաժողովը, տեղում իրականացնելով ակնադիտական ուսումնասիրություն, 02.07.2025թ․ կազմել է արձանագրություն Ճանապարհին առկա թերությունների վերաբերյալ։
Պատվիրատուի 08.07.2025թ․ N ԱԵ/30.1/23123-2025 գրությամբ Կապալառուին տրվել է 30-օրյա ժամկետ թերությունները վերացնելու համար: 
Սահմանված ժամկետում Կապալառուից չստանալով թերությունների վերացման վերաբերյալ տեղեկատվություն՝ Պատվիրատուն 20.08.2025թ N ԱԵ/30.2/28657-2025 գրությամբ դիմել է Կապալառուին՝ թերությունների վերացման ուղղությամբ ձեռնարկված միջոցառումների մասին տեղեկատվություն ստանալու նպատակով:
[bookmark: _Hlk223961196]Կապալառուն 22․08․2025 թվականի N 061 գրությամբ հայտնել է, որ գրությանը կկարողանան պատասխանել 14-օրյա ժամկետում։
Պատվիրատուն 22․08․2025 թվականին N ԱԵ/30.2/29021-2025 գրությամբ կրկին խնդրել է Կապալառուին տեղեկատվություն ներկայացնել թերությունների վերացման վերաբերյալ։ 
Կապալառուն 09․12․2025 թվականի N 118 գրությամբ խնդրել է Պատվիրատուի համաձայնությունը՝ թերությունները 2026 թվականի գարնանը վերացնելու համար:
Հանձնաժողովը 05․03․2026 թվականին այցելելով տեղամաս, արձանագրել է, որ Հանձնաժողովի կողմից 02.07.2025թ․ արձանագրությամբ արձանագրված թերությունները վերացված չեն: 
Հիմք ընդունելով այն հանգամանքը, որ արձանագրված թերությունները վերացված չեն, Հանձնաժողովը, իրականացնելով 19.03.2015թ. N 596-Ն որոշմամբ հաստատված կարգով սահմանված իր գործառույթները, գտնում է, որ ավարտված շինարարական օբյեկտը շահագործման ընդունման ենթակա չէ։ 
Պայմանագրի 1․2 կետի համաձայն՝ Պայմանագրով նախատեսված աշխատանքները կատարվում են ՀՀ օրենսդրությամբ սահմանված ստանդարտներին, շինարարական նորմերին և կանոններին, աշխատանքի նախագծին, ինչպես նաև պայմանագրի անբաժանելի մասը կազմող աշխատանքի ծավալաթերթ-նախահաշվին համապատասխան։
Պայմանագրի 3․4․1 կետի համաձայն՝ Կապալառուն պարտավոր է աշխատանքների առնվազն 100 տոկոսը կատարել անձամբ, պայմանագրով նախատեսված կարգով և ժամկետներում, իր ուժերով, գործիքներով, մեխանիզմներով, ինչպես նաև անհրաժեշտ նյութերով ու պատշաճ որակով՝ նախագծին և ծավալաթերթին համապատասխան։
Պայմանագրի 6․1 կետի համաձայն՝ Կապալառուն պատասխանատվություն է կրում աշխատանքի որակի և Պայմանագրով նախատեսված ժամկետի պահպանման համար:
Պայմանագրի 3.1.1 կետի համաձայն՝ Պատվիրատուն իրավունք ունի ցանկացած ժամանակ ստուգել Կապալառուի իրականացրած աշխատանքի ընթացքը և որակը` առանց միջամտելու վերջինիս գործունեությանը։
Պայմանագրի 3.1.3 կետի համաձայն՝ Պատվիրատուն իրավունք ունի Չընդունել աշխատանքի արդյունքը` ՀՀ օրենսդրությամբ սահմանված դրույթներին, պայմանագրի 1.2 կետով նախատեսված պահանջներին չհամապատասխանելու դեպքում` իր հայեցողությամբ սահմանելով թերությունների անհատույց վերացման ողջամիտ ժամկետ և պահանջել Կապալառուից վճարելու  պայմանագրի 6.2 կետով նախատեսված տույժը, ինչպես նաև 6.3 կետով նախատեսված տուգանքը:
[bookmark: _Hlk143517632]Պայմանագրի 3․1․4 կետի համաձայն՝ Պատվիրատուն իրավունք ունի միակողմանի լուծել պայմանագիրը և պահանջել հատուցելու իրեն պատճառված վնասները, եթե.
գ)	Կապալառուի կողմից կատարված աշխատանքը չի համապատասխանում նախագծանախահաշվային փաստաթղթերով սահմանված պահանջներին,
դ)	Կապալառուի կողմից խախտվել են պայմանագրի 3.1.3 կետով նախատեսված հիմքերով աշխատանքի թերությունների անհատույց վերացման ողջամիտ ժամկետները։
ՀՀ քաղաքացիական օրենսգրքի (այսուհետ՝ Օրենսգիրք) 347-րդ հոդվածի համաձայն` պարտավորությունները պետք է կատարվեն պատշաճ` պարտավորության պայմաններին, օրենքին և այլ իրավական ակտերի պահանջներին համապատասխան, իսկ նման պայմանների ու պահանջների բացակայության դեպքում` գործարար շրջանառության սովորույթներին կամ սովորաբար ներկայացվող այլ պահանջներին համապատասխան:  Օրենսգրքի 408-րդ հոդվածի համաձայն` Պարտավորության խախտում է համարվում այն չկատարելը կամ անպատշաճ (կետանցով, ապրանքների, աշխատանքների և ծառայությունների թերություններով կամ պարտավորության բովանդակությամբ որոշվող այլ պայմանների խախտմամբ) կատարելը: 
Օրենսգրքի 718-րդ հոդվածի 1-ին մասի համաձայն՝ Պատվիրատուն պարտավոր է կապալի պայմանագրով նախատեսված ժամկետներում ու կարգով կապալառուի մասնակցությամբ զննել և ընդունել կատարված աշխատանքը (դրա արդյունքը), իսկ պայմանագրից աշխատանքի արդյունքը վատթարացնող շեղումներ կամ աշխատանքում այլ թերություններ հայտնաբերելու դեպքում` այդ մասին անհապաղ հայտնել կապալառուին։
Օրենսգրքի 719-րդ հոդվածի 1-ին մասի համաձայն՝ կապալառուի կատարած աշխատանքի որակը պետք է համապատասխանի կապալի պայմանագրի պայմաններին, իսկ պայմանագրում նման պայմանների բացակայության կամ դրանց թերի լինելու դեպքում` համապատասխան տեսակի աշխատանքներին սովորաբար ներկայացվող պահանջներին: Կատարված աշխատանքի արդյունքը պատվիրատուին հանձնելու պահին պետք է ունենա պայմանագրում նշված կամ սովորաբար առաջադրվող պահանջներով որոշվող հատկություններ և ողջամիտ ժամկետի սահմաններում պիտանի լինի պայմանագրով սահմանված օգտագործման համար.․․։
Оրենսգրքի 721-րդ հոդվածի 1-ին մասի համաձայն՝ 1. Այն դեպքերում, երբ կապալառուն աշխատանքը կատարել է կապալի պայմանագրի խախտմամբ, որը վատթարացրել է դրա արդյունքը, կամ այլ թերություններով, որոնք այն դարձրել են պայմանագրով նախատեսված օգտագործման համար ոչ պիտանի, կամ պայմանագրում ոչ պիտանիության մասին համապատասխան պայմանի բացակայության դեպքում` սովորական օգտագործման համար ոչ պիտանի, և եթե այլ բան նախատեսված չէ օրենքով կամ պայմանագրով, պատվիրատուն իրավունք ունի, իր ընտրությամբ, կապալառուից պահանջել`
1) ողջամիտ ժամկետում անհատույց վերացնելու թերությունները.․․
ՀՀ կառավարության 04.05.2017թ.֊ի թիվ 526-Ն որոշմամբ հաստատված «Գնումների գործընթացի կազմակերպման» կարգի 112-րդ կետի և Պայմանագրի 4.6 կետի համաձայն՝ աշխատանքն ընդունելիս կիրառվում են նաև հետևյալ պայմանները՝
1) Կապալառուի կողմից շինարարության ավարտի մասին տեղեկություն ստանալուց հետո Պատվիրատուի ղեկավարը ձեռնարկում է միջոցներ Հայաստանի Հանրապետության կառավարության 2015 թվականի մարտի 19-ի N 596-Ն որոշմամբ սահմանված ավարտված շինարարությունն ընդունող հանձնաժողով (այսուհետ՝ ընդունող Հանձնաժողով) ձևավորելու և կատարված աշխատանքներն ընդունելու համար.
2) պայմանագրի կատարման արդյունքը համարվում է ամբողջությամբ ընդունված պետական կառավարման մարմնի ղեկավարի` Հայաստանի Հանրապետության կառավարության 2015 թվականի մարտի 19-ի N 596-Ն որոշմամբ սահմանված կարգով ձևավորված հանձնաժողովի կողմից կատարված աշխատանքներն ընդունվելու դեպքում.
3) մինչև ավարտված շինարարական օբյեկտի ընդունումը` Հայաստանի Հանրապետության կառավարության 2015 թվականի մարտի 9-ի N 596-Ն (այսուհետ՝ Կարգ) որոշման համապատասխան ստեղծված հանձնաժողովը Հայաստանի Հանրապետության օրենսդրությամբ սահմանված կարգով փաստագրում է ավարտված շինարարության օբյեկտը և կազմում օբյեկտը շահագործման ընդունող հանձնաժողովի ակտ.
4) սույն կետի 3-րդ ենթակետում նշված ակտը սահմանված կարգով ստանալուց հետո պատասխանատու ստորաբաժանումն ստուգում է ավարտված շինարարական օբյեկտի (կատարված աշխատանքների) համապատասխանությունը պայմանագրի պահանջներին և, եթե կատարված աշխատանքը` 
ա. համապատասխանում է պայմանագրի պայմաններին, ապա ստորագրվում է պայմանագրի կատարման արդյունքն ընդունելու մասին հանձնման-ընդունման ավարտական արձանագրություն, 
բ. չի համապատասխանում պայմանագրի պայմաններին, ապա արձանագրություն չի ստորագրվում.
Հիմք ընդունելով Հանձնաժովի թիվ Ն/30.2/884-2026 զեկուցագիրը, «Ճանապարհային դեպարտամենտ» հիմնադրամի թիվ N ՃԴ/01//486-2026 գրությունը և այն, որ «ԲԻԼԴԵՐ ՔՈՆՍԹՐԱՔՇՆ» ՍՊԸ-ն խախտել է Պայմանագրով ստանձնած պարտավորությունները՝ համաձայն Պայմանագրի 3.1.4 կետի «գ» և «դ» ենթակետերի դրույթների՝ Նախարարությունը միակողմանի լուծում է «ՏԿԵՆ-ԲՄԱՇՁԲ-2020/3Շ-5» ծածկագրով Պայմանագիրը: 
Հայտնում ենք, որ «ԲԻԼԴԵՐ ՔՈՆՍԹՐԱՔՇՆ» ՍՊԸ-ի նկատմամբ կկիրառվեն «Գնումների մասին» օրենքի 6-րդ հոդվածի 2-րդ մասի պահանջները:
«Գնումների մասին» օրենքի 6-րդ հոդվածի 1-ին մասի 6-րդ կետի համաձայն` մասնակիցն ընդգրկվում է գնումների գործընթացին մասնակցելու իրավունք չունեցող մասնակիցների ցուցակում, եթե խախտել է պայմանագրով նախատեսված կամ գնման գործընթացի շրջանակում ստանձնած պարտավորությունը, որը հանգեցրել է պատվիրատուի կողմից պայմանագրի միակողմանի լուծմանը կամ գնման գործընթացին տվյալ մասնակցի հետագա մասնակցության դադարեցմանը և մասնակիցը հրավերով և (կամ) պայմանագրով սահմանված ժամկետում չի վճարել հայտի, պայմանագրի և (կամ) որակավորման ապահովման գումարը։
«Գնումների մասին» օրենքի 6-րդ հոդվածի 1-ին մասի 6-րդ կետով  նախատեսված հիմքերն ի հայտ գալու դեպքում պատվիրատուի ղեկավարի պատճառաբանված որոշման հիման վրա լիազորված մարմինը մասնակցին ներառում է գնումների գործընթացին մասնակցելու իրավունք չունեցող մասնակիցների ցուցակում:
Տեղեկացնում ենք, որ եթե լիազորված մարմնին որոշումը ներկայացվելու վերջնաժամկետը լրանալու օրվա դրությամբ մասնակիցը կամ պայմանագիրը կնքած անձը վճարում է պայմանագրի և (կամ) որակավորման ապահովման գումարը, ապա պատվիրատուն տվյալ մասնակցին ցուցակում ներառելու պատճառաբանված որոշումը չի ներկայացնում լիազորված մարմին։
Միաժամանակ տեղեկացնում ենք, որ Ընկերության կողմից ներկայացված պայմանագրի և որակավորման ապահովումները սահմանված կարգով կներկայացվեն ընկերությանը սպասարկող բանկ՝ պայմանագրի և  որակավորման ապահովումները գանձելու /ՀՀ ֆինանսների նախարարության կողմից բացված հաշվեհամարին փոխանցելու/  նպատակով։ 
Հաշվի առնելով վերոգրյալն՝ առաջարկում ենք N «ՏԿԵՆ-ԲՄԱՇՁԲ-2020/3Շ-5» ծածկագրով գնման պայմանագրի որակավորման և պայմանագրի ապահովումները գնումների մասին ՀՀ օրենսդրությամբ սահմանված ժամկետում ամբողջությամբ վճարվելու դեպքում, այդ մասին գրավոր տեղեկացնել ՀՀ տարածքային կառավարման և ենթակառուցվածքների նախարարությանը՝ կցելով վճարումը հավաստող փաստաթուղթը (անդորրագիրը)։
Տեղեկացնում ենք, որ եթե վճարման ենթակա գումարը փոխանցվի ՀՀ ֆինանսների նախարարության կողմից բացված հաշվեհամարին, ապա Ընկերության նկատմամբ չեն կիրառվի «Գնումների մասին» օրենքի 6-րդ հոդվածի 1-ին մասի 6-րդ կետով և 2-րդ մասով նախատեսված դրույթները:

                Հարգանքով`
                                                                                                  Ա․ Երիցյան

Կատարող՝ Գնումների համակարգման բաժնի պետ, Զ. Հայրապետյան
Հեռ. 010511328

